
শক্তি। বেড়েছে সাহস বধিয়া সমরে

বুঝি, ক্ষুদ্র ক্ষুদ্র দৈত্যগণে। সে সাহস

এখনি ডুবাব আমি ত্রাসের অতলে;

নিবাব নামের যশ খদ্যোতিকা আলো

বিচ্ছিন্নিব রণ ঝড়ে দেব আশা মেঘ।

"সাজাও রে রথ ত্বরা” গু কহিলা গম্ভীরে।

উলাঙ্গিলা অসি বীর ঝনঝন রবে।

উঠিলা নিশুম্ভ তবে; জলধর শ্যাম,

সুদীর্ঘ শরীর বীর গম্ভীর স্বভাব,

জঠরাগ্নি রাজকার্য্যে, দাবাগ্নি সমরে।

বিনীত বচনে শুম্ভে কহিলা শূরেশ?—

"ভাই! জনম তোমার আগে, ক্লেশে সদা

অগ্রগতি হবে মোর; বিরাম তোমার

আমি বিদ্যমানে; বিধি অগ্রজের মান

দিয়াছেন ইহা; তবে কি হেতু রাজন্,

আমি বিদ্যমানে তুমি যাইবে সমরে?

দেহ আজ্ঞা ভূপ, বসি রাজসিংহাসনে,

তব আজ্ঞা প্রতিঘাত হয়ে অসিধারে

মোর, সাধুক তোমার সাধ; লৌহাঘাত

প্রস্তর উপরে পড়ি ঝলুক আগুন।

দেহ আজ্ঞা দৈত্যরাজ ধরি করবার।”

সহসা উঠিয়া তবে কহে রক্তবীজ;—

